
Shri VaradarAja Stotram

શ્રીવરદરાજસ્તોત્રમ્

દદ્યાન્મે દેવરાજો વિતરતુ ભગવાન્ મઙ્ગલં  મઙ્ગલાના -
માવાસો હસ્તિશૈલે મણિમયશિખરે શેખરો દીપ્યમાનઃ ।

લક્ષ્મીનાથો દયાલુર્વિધિમુખવિબુધૈર્વન્દિતશ્રીપદાબ્જઃ 
સર્વેષામિષ્ટદાતા સ્મિતમધુરમુખઃ શ્રીનિધિર્લોકનાથઃ॥ ૧॥

હસ્ત્યદ્રૌ પુણ્યકોટ્યાં વિલસિતમમલં વત્સલં દેવરાજં
શેષાદ્યૈઃ સૂરિસઙ્ઘૈર્નતપદકમલં  લોકાનાથં દયાલુમ્ ।

પારાવારપ્રસૂતાપદકમલલસલ્લાક્ષયા લક્ષિતાઙ્ગં
વેદાન્તે પાશ્ચરાત્રે પ્રવિદિતવિભવં વન્દિષીય ક્ષમાબ્ધિમ્॥ ૨॥

તીરે શ્રીવેગવત્યા વિલસતિ વિમલૈરુત્તરે પુણ્યકોટ્યાં
સર્વાભીષ્ટપ્રદાતા પ્રવરગુણનિધિર્દેવરજો મુકુન્દઃ  ।

વેદાન્તેષુ પ્રસિદ્ધઃ સરસિજનયનો ભાસમાનપ્રભાવઃ
દિવ્યં કલ્યાણમાદ્યં દિશતુ મમ પદં વત્સલઃ સ્વાશ્રિતાનામ્॥ ૩॥

અનન્તગરુડાદિભિઃ પ્રણતપાદપદ્મો રમા-
સ્તનસ્તબકચઞ્ચલો વરાદરાજભૃઙ્ગઃ  સદા ।

મુદા મમ હૃદમ્બુજે રમતુ હસ્તિશૈલાભુ-
ર્નિતાન્તલલિતાનનઃ   કમલદિવયનેત્રોજ્જ્વલઃ॥ ૪॥

સુવર્ણમકુટોજ્જ્વલં સુભગદિવ્યનીલાલકં
લલાટફલકોલ્લસત્તિલકપુણ્ડ્રન્દીપ્રાનનમ્ ।

વિચિત્રમણિભૂષણજ્વલિતનીલગાત્રપ્રભં
ભજે કરિગિરીશ્વરં વરદરાજમત્યુજ્જ્વલમ્॥ ૫॥

રથાઙ્ગજલજાઙ્કુશધ્વજસરોજરેખાદિભિઃ
સ્વલઙ્કૃતલૌ બહિર્વિલસદિન્દ્રનીલપ્રભૌ   ।

વિકાસિકમલોપમૌ વિવિધરત્નભૂષોજ્જ્વલૌ
કરીશચરણૌ ભજે સકલભક્તસૌખ્યપ્રદૌ॥ ૬॥

1



શ્રીવરદરાજસ્તોત્રમ્

સુકલ્પકતરુશ્રિયા તુલિતદિવ્યજઙ્ઘોજ્જ્વલં
કનત્પ્રભકકુત્સમજ્વલિતભાસ્વદૂરુપ્રભમ્ ।

કટીતટસમુલ્લસત્સુભગદિવ્યપીતામ્બરં
ભજે કરિગિરીશ્વરં વરદમબ્જનીલપ્રભમ્॥ ૭॥

સનાભિકનકપ્રભજ્વલિતયજ્ઞસૂત્રોજ્જ્વલં
મણીન્દ્રકમલાલસદ્વિપુલદિવ્યવક્ષઃસ્થલમ્ ।

કરીન્દ્રકરસન્નિભસ્ફુરિતવૃત્તબાહોજ્જ્વલં
ભજે કરિગિરીશ્વરં વિલસદસભૂષોજ્જ્વલમ્॥ ૮॥

લસદ્ગલસમુજ્જ્વલસ્ફટિકરત્નહારોજ્જ્વલં
વિલાસ્યધરપલ્લવપ્રભવદિવ્યમન્દસ્મિતમ્ ।

સુફાલતલમુન્નસં નમિતસુન્દરભ્રૂયુગં
ભજે કરિગિરીશ્વરં વિકચપદ્મનેત્રોજ્જ્વલમ્॥ ૯॥

સુનીલઘનસન્નિભં સુભગદિવ્યરત્નાઢ્યક-
સ્ફુરન્મકુટશોભિતં કનકદિવ્યભૂષોજ્જ્વલમ્ ।

દયાગુણપયોનિધિં  દરદલત્સરોજાનનં
ભજે કરિગિરીશ્વરં વરદરાજમત્યદ્ભુતમ્॥ ૧૦॥

અવ્યાદવ્યાજબન્ધુર્દિવિ   ભુવિ જગતાં વેદશાસ્ત્રપ્રશસ્તઃ
લોકાનામાભિમુખ્યે ત્વભિમતવરદો દેવદેવાધિરાજઃ ।

ભક્તાનાં દોષભોગ્યઃ કરિગિરિશિખરપ્રોલ્લસત્કલ્પવૃક્ષઃ
સંસારાબ્ધૌ નિમગ્નં મદનપરવશં દુર્દશં દુગુણં મામ્॥ ૧૧॥

મેઘશ્યામઃ કૃપાલુઃ કરિગિરિશિખરપ્રોજ્જ્વલત્પારિજાતઃ
પદ્માક્ષઃ પદ્મપાણિઃ સરસિજવદનઃ સર્વવેદાન્તવેદ્યઃ ।

મુક્તાદામપ્રભાસ્વન્મણિવરકમલાવન્સજાજ્વલ્યવક્ષાઃ
પિત્રાદિર્બન્ધુવર્ગો મમ કિલ વિવિધઃ પાતુ માં દેવરાજઃ॥ ૧૨॥

અબ્જાનાથઃ પદાબ્જપ્રણતજનનિધિઃ પ્રજ્વલત્કૌસ્તુભાદિ-
શ્રીભૂષાદીપ્રગાત્રઃ પ્રવરગુણનિધિર્નીલમેઘપ્રભાભઃ ।

સર્વજ્ઞઃ સર્વધાતા શકનબલયુતઃ સત્યસઙ્કલ્પમાનો-
ભૂતાનામાદિબન્ધુઃ કરિગિરિવરદઃ પાતુ માં દેવરાજઃ॥ ૧૩॥

અસારં સંસારં ધિગશુચિમલજં હૃદય મે

નિરાબાધં નિત્યં કમલનયનં શેષશયનમ્ ।
કરીશં કન્દર્પપ્રભમમલકલ્યાણગુણકં

મુરારિં  લોકેશં મધુમથનમાદ્યં ભજ હરિમ્॥ ૧૪॥
જગન્નાથં નાથં ભજ હૃદય નાથં પ્રણામતા-

માનાથં માનાથં કમલભવવન્દ્યં ગુણનિધિમ્ ।
પયઃ પારાવારપ્રભવવદનં પદ્મચરણં

મદીશં હસ્તીશં મદનશતતુલ્યં મુરભિદમ્॥ ૧૫॥
કરીશં લોકેશં કમલચરણં ભક્તરમણ

મુમેશબ્રહ્મેન્દ્રપ્રમુખસુરસઙ્ઘસ્તુતપદમ્  ।
ઘનાભં શ્રીનાભિપ્રવિલસિતસૂત્રોજ્જ્વલતનું

ભજેયં દેવેશ શુભગુણસુધામ્ભોનિધિમહમ્॥ ૧૬॥
રથાઙ્ગં  શ્રીશાર્ઙ્ઘં  પ્રણતજનરક્ષાર્થમમલો

હરિઃ શઙ્ખં  ખડ્ગં સતતમપિ બિભ્રન્મુરરિપુઃ ।
ગરિષ્ઠશ્રેષ્ઠાનાં કરિગિરિલસન્ કલ્પકતરુ-

ર્વરિષ્ટં કલ્યાણં દિશતુ મમ વાત્સલ્યજલધિઃ॥ ૧૭॥
કલાનાથઃક્ષીરપ્રભવલસદાસ્યસ્મિતરુચિ-

ર્દયાસિન્ધુર્બન્ધુર્મમ તુ કરિશૈલોજ્જ્વલતરુઃ ।
જગન્નાથો દિવ્યસ્ફટિકમકુટપ્રોજ્જ્વલતનુઃ

મમ ક્ષેમં દદ્યાદતુલગુણવાત્સલ્યજલધિઃ॥ ૧૮॥
વિધોશાધીશાનો વિનતજનતાકલ્પકતરુઃ

કરીશઃ પદ્મેશઃ પરમપુરુષો વત્સલતરઃ ।
સુશીલો દેવેશઃ કમલનયનઃ સૌમ્યવદનઃ

મમ ક્ષેમં દદ્યાદતુલમહિમા ભક્તરમણઃ॥ ૧૯॥
સદામારામોરાઃ કરિગિરિશિરોભૂષણવરઃ

દયાપારાવારઃ પરમપુરુષો મઙ્ગલનિધિઃ  ।
ગુણાનાં પાથોધિઃ સુભગસુલભોદારચરણો

મન ક્ષેમં દદ્યાદતુલમહિમા ભક્તરમણઃ॥ ૨૦॥
સકલભુવનનાથઃ સર્વબન્ધુર્દયાલુ-

ર્વિમલમધુરમન્દસ્મેરવક્ત્ત્રારવિન્દઃ   ।
કલશજલધિકન્યાપ્રાણનાથો મુકુન્દઃ

પ્રણતવરદરાજઃ પાતુ માં દેવરાજઃ॥ ૨૧॥
ઇતિ શ્રીવરદરાજસ્તોત્રં સમ્પૂર્ણમ્ ।

